
Abstrak 
Khatam al-Quran Hakiki merupakan antara komponen penting dalam program j-QAF yang 
dilaksanakan di sekolah rendah Kementerian Pendidikan Malaysia (KPM) bertujuan memastikan 
murid dapat menguasai bacaan al-Quran secara bertajwid sehingga khatam sebelum tamat Tahun 
6. Namun, masih terdapat murid yang gagal mengkhatamkan al-Quran dalam tempoh yang 
ditetapkan disebabkan kekangan masa PdPC dan kurang penglibatan ibu bapa di rumah. Oleh itu, 
kajian ini bertujuan untuk mengenal pasti peranan ibu bapa dalam meningkatkan pencapaian khatam 
al-Quran hakiki dalam kalangan murid sekolah rendah. Kajian ini menggunakan pendekatan kualitatif 
melalui sorotan literatur daripada hasil kajian-kajian lepas berkaitan peranan ibu bapa dalam 
pembelajaran al-Quran. Hasil kajian mendapati bahawa sokongan ibu bapa melalui tasmik di rumah, 
pemantauan jadual bacaan al-Quran dan kerjasama dengan guru dapat membantu 
mempercepatkan proses khatam al-Quran murid. Kajian ini mencadangkan penglibatan ibu bapa 
yang berterusan sebagai salah satu strategi utama dalam pengurusan PdPC Khatam al-Quran Hakiki 
yang lebih berkesan. 
 
Abstract 
The Khatm al-Quran Hakiki is one of the key components of the j-QAF program implemented in 
Malaysian primary schools under the Ministry of Education (MOE). Its primary aim is to ensure that 
pupils are able to master Quranic recitation with proper tajwid and complete the Quran before the 
end of Year 6. However, some pupils still fail to achieve this target within the stipulated time due to 
limited teaching hours and insufficient parental involvement at home. Therefore, this study seeks to 
explore the role of parents in enhancing pupils’ achievement in Authentic Quran Completion at the 
primary school level. Adopting a qualitative approach, this study reviews past literature related to 
parental roles in Quranic learning. The findings indicate that parental support through home-based 
tasmik (listening and correcting recitations), consistent monitoring of Quran reading schedules, and 
collaboration with teachers can significantly accelerate pupils’ Quran completion. This study suggests 
that continuous parental involvement should be emphasized as a key strategy in ensuring a more 
effective implementation of Authentic Quran Completion in schools. 

Pengenalan 
 
Program j-QAF (Jawi, al-Quran, Arab, Fardu Ain) diperkenalkan oleh Kementerian Pendidikan Malaysia 
sejak 2005 dengan matlamat memastikan murid sekolah rendah menguasai bacaan al Quran sehingga 
khatam sebelum menamatkan Tahun 6 (Dris & Dzulkifli, 2023). Dalam perlaksanaannya, murid Tahun 
1 dilatih menggunakan buku Iqra’ selama enam bulan pertama sebelum beralih kepada bacaan al-
Quran. Kaedah Talaqqi Musyafahah diterapkan secara intensif melalui aktiviti tasmik dua waktu 
seminggu, bagi membantu murid mendengar, membaca dan memperbaiki bacaan berdasarkan 
makhraj dan hukum tajwid. Selain itu, sekolah turut mengadakan program ekstra seperti Kem Literasi 
Al-Quran (KLAQ) dan Majlis Khatam al-Quran tahunan bagi menaikkan motivasi serta mewujudkan 
budaya membaca al-Quran sebagai amalan harian murid (Hamdi, 2019). 
 
Walaupun pelbagai inisiatif telah dilaksanakan, pencapaian murid dalam penguasaan bacaan al-Quran 
masih menunjukkan cabaran tertentu apabila sebahagian murid gagal mengkhatamkan al-Quran 
secara hakiki dan tahap penguasaan bacaan kekal sederhana. Faktor seperti kekangan masa 
pengajaran dan pembelajaran di kelas, jurang antara kaedah pengajaran tajwid dengan pengamalan 
murid, serta kurangnya sokongan berterusan daripada persekitaran keluarga dikenal pasti sebagai 
antara punca utama. Dapatan ini selari dengan kajian terhadap institusi tahfiz di Malaysia yang 
menunjukkan bahawa walaupun masyarakat mempunyai persepsi positif terhadap peranan pendidikan 
al-Quran, aspek pengurusan, sokongan persekitaran dan kesinambungan pembelajaran di luar institusi 
formal masih berada pada tahap sederhana (Mohd Asuki & Ahmad, 2025). 
  
Terdapat beberapa faktor yang menyebabkan gagalnya murid mengkhatamkan al-Quran. Antaranya 
ialah persepsi bahawa pembelajaran al-Quran merupakan suatu proses yang sukar, memerlukan 
tempoh yang panjang dan menuntut ketekunan dan bimbingan berterusan, sehingga menyebabkan 
sebahagian murid berhenti di pertengahan jalan dan tidak mencapai tahap penguasaan bacaan yang 
betul (Herlina et al., 2021). Program j-QAF menjadi salah satu inisiatif utama dalam memperkukuh 
pendidikan Islam di sekolah rendah Malaysia, khususnya bagi memastikan murid mengkhatamkan al-
Quran secara hakiki sebelum menamatkan Tahun 6. Walaupun telah banyak kajian terdahulu memberi 
tumpuan kepada aspek semakan silibus dan kaedah pengajaran guru, kurangnya penglibatan ibu bapa 
menjadi faktor signifikan yang belum diberi perhatian secukupnya. Sorotan literatur terkini menunjukkan 
bahawa keterlibatan ibu bapa dalam pendidikan awal kanak-kanak, termasuk aspek agama, memberi 
impak positif terhadap pencapaian akademik dan kebajikan emosi murid (Rosli & Abdul Razak, 2021). 
Namun, dalam konteks pembelajaran al-Quran, masih belum banyak penyelidikan berskala besar yang 
menilai bagaimana penglibatan keluarga dapat menambah baik kadar khatam al-Quran secara hakiki. 
 
Kajian sebelumnya di Indonesia mendapati sumbangan bimbingan ibu bapa terhadap kemampuan 
bacaan al-Quran kanak kanak mencapai 21.2% (r = 0.461, p < 0.05) (Tabroni et al., 2022), manakala 
selebihnya dipengaruhi oleh faktor lain seperti guru dan persekitaran pembelajaran. Ini menunjukkan 
walaupun peranan ibu bapa signifikan, proses khatam al Quran hakiki tidak boleh bergantung 
sepenuhnya kepada mereka. Data Malaysia pula mengesahkan bahawa walaupun penglibatan ibu 
bapa di peringkat sekolah rendah sering dilihat sebagai faktor kritikal dalam pencapaian akademik, 
penelitian terhadap konteks bacaan al-Quran masih terhad (Abdullah Kamal et al., 2022). Oleh itu, perlu 
ada kajian mengenai bagaimana peranan yang boleh dimainkan untuk memastikan peningkatan 
pencapaian khatam al-Quran hakiki di sekolah rendah. 
 
Metodologi  
 
Kajian ini menggunakan reka bentuk kajian kualitatif iaitu dengan cara analisis kandungan daripada 
kajian-kajian lepas. Pengkaji membuat sorotan literatur daripada tesis, jurnal ilmiah, kertas kerja 
persidangan dan seminar pendidikan yang berkaitan dengan peranan ibu bapa dalam meningkatkan 
pencapaian khatam al-Quran hakiki di sekolah rendah. Pendekatan sorotan literatur ini selari dengan 
pandangan bahawa analisis kandungan kualitatif amat sesuai digunakan bagi memahami tema, corak 
dan isu penyelidikan berdasarkan sumber sekunder yang pelbagai (Mendis et al., 2023). Setelah itu, 
pengkaji menganalisis data tersebut dengan analisis deskriptif bagi menjawab persoalan kajian ini. 
Artikel yang menjadi sumber utama pencarian data untuk kajian ini adalah daripada pangkalan data 
Scopus, Web of Science (WOS) dan Google Scholar. Pangkalan data tersebut dipilih kerana ianya 
mempunyai kelebihan masing-masing yang diperlukan untuk mencari maklumat. Menurut Ashaari dan 
rakan penyelidik, (2021) pangkalan data Scopus dan WOS telah mengindeks lebih daripada 5000 
penerbit manakala Google Scholar memiliki 389 juta artikel. Oleh itu, penggunaan data tersebut adalah 
memadai bagi proses pencarian literatur untuk kajian ini. 

Analisis Data, Dapatan dan Perbincangan 
 
Peranan ibu bapa dalam pembelajaran anak-anak merupakan aspek yang amat penting, terutamanya 
pada peringkat sekolah rendah. Menurut kajian sistematik oleh Hamdi (2019) yang menganalisis lebih 
24 artikel akademik Malaysia, didapati bahawa kewujudan sokongan ibu bapa secara langsung dalam 
aktiviti pembelajaran di rumah turut mempengaruhi pencapaian akademik dan kebajikan emosi murid. 
Hal ini selari dengan dapatan kajian berkaitan pendidikan keluarga yang menegaskan bahawa ibu bapa 
berperanan sebagai pendidik utama melalui bimbingan, pemantauan dan pemberian galakan 
berterusan dalam suasana rumah yang kondusif, sekali gus menyokong pembentukan sahsiah dan 
motivasi pembelajaran anak-anak (Syahbudin et al., 2022). Ibu bapa yang menyediakan persekitaran 
pembelajaran yang tenang, memberi galakan serta mengikuti perkembangan sekolah secara berkala 
terbukti meningkatkan prestasi akademik anak-anak. Dapatan ini turut menyokong pandangan Moloney 
(2022) dalam tinjauan The Organisation for Economic Co-Operation and Development (OECD) turut 
menegaskan bahawa komunikasi positif dan pemantauan secara berterusan merupakan asas kepada 
pembentukan motivasi belajar dalam diri murid. 
 
Menurut Ateş (2021), hubungan antara penglibatan ibu bapa dan pencapaian akademik murid di 
sekolah rendah serta tahap penglibatan keluarga secara langsung memberi impak positif dalam 
memacu motivasi dan disiplin pembelajaran pelajar. Murid yang ibu bapanya aktif berkomunikasi 
dengan guru melalui sesi mesyuarat dan aktiviti sekolah cenderung menunjukkan peningkatan markah 
subjek akademik. Hal ini selari dengan dapatan kajian Perumal & Hussin (2023) yang menyatakan 
penglibatan ibu bapa khususnya dalam pembelajaran Bahasa Inggeris di salah sebuah sekolah di 
Sabah menyumbang kepada prestasi yang lebih tinggi di peringkat sekolah rendah Malaysia. Selain itu 
juga, Tengku Jamil & Yusoff (2024) turut menegaskan bahawa sokongan dan pemantauan berterusan 
oleh ibu bapa memainkan peranan penting dalam membentuk disiplin, tanggungjawab serta sahsiah 
murid, yang secara tidak langsung mempengaruhi sikap dan kesungguhan mereka terhadap 
pembelajaran di sekolah. 
 
Selain itu, kajian oleh Abdullah Kamal  et al. (2022) menyoroti perbezaan pendekatan penglibatan ibu 
bapa dari latar belakang sosioekonomi berbeza ibu bapa kumpulan B40 cenderung memberi sokongan 
motivasi dan emosi, manakala kumpulan T20 menyediakan sumber pembelajaran tambahan dan 
aktiviti berstruktur di rumah. Perbezaan ini menunjukkan bahawa strategi penglibatan yang berkesan 
perlu bersesuaian dengan konteks keluarga dan taraf sosio-ekonomi untuk membina suasana rumah 
yang kondusif bagi pembelajaran berterusan. Dengan penggunaan alat seperti ‘Parent Engagement 
Toolkit’ oleh Kementerian Pendidikan Malaysia (KPM), hubungan dua hala antara sekolah dan keluarga 
dapat diperkukuh bagi menyokong perkembangan akademik murid (Kementerian Pendidikan Malaysia, 
2012a). 
 
Secara holistik, walaupun sistem sekolah dan guru memainkan peranan utama, kehadiran ibu bapa 
sebagai rakan kerjasama dalam pendidikan adalah sangat kritikal. Dari segi teori pedagogi keluarga, 
ibu bapa berperanan sebagai penyedia suasana akademik, penceramah motivasi (motivator), pengurus 
masa, serta pemudah cara komunikasi antara pihak sekolah dan anak. Sekiranya penglibatan ini 
konsisten dan strategik melibatkan aktiviti membaca bersama, pemantauan kerja sekolah, dan 
komunikasi aktif dengan guru serta penglibatan dalam aktiviti sekolah. Hasilnya adalah murid lebih 
bermotivasi, berdikari dan mencapai keputusan akademik yang lebih tinggi. Model penglibatan yang 
dirancang secara sistematik dapat memaksimumkan manfaat ini dan dijadikan satu strategi berkesan 
dalam memperkukuh pendidikan murid sekolah rendah di Malaysia. 
 
Peningkatan Pencapaian Akademik 
 
Kerjasama antara guru dan ibu bapa memainkan peranan penting dalam meningkatkan prestasi 
akademik murid sekolah rendah. Kajian kualitatif oleh Ramanlingam dan Maniam (2020) mendapati 
bahawa penglibatan ibu bapa, komunikasi dua hala, pembelajaran di rumah, pembuatan keputusan 
serta penglibatan dalam aktiviti sekolah mampu mewujudkan sokongan berterusan sekali gus 
menyumbang kepada peningkatan pencapaian akademik murid. Menurut tinjauan sistematik oleh 
Durgungoz dan Durgungoz (2022), kolaborasi aktif melalui saluran komunikasi dua hala  seperti 
mesyuarat, WhatsApp group, dan sistem Sistem Analisis Peperiksaan Sekolah (SAPS) terbukti dapat 
memupuk suasana sokongan di rumah dan sekolah, yang seterusnya memberi impak positif kepada 
motivasi dan pencapaian murid. Pembentukan hubungan mesra antara keluarga dan sekolah menerusi 
PIBG yang proaktif juga memudahkan guru menyampaikan perkembangan akademik serta membina 
strategi pembelajaran yang lebih berkesan dan relevan.  

Kajian khusus di Malaysia menunjukkan korelasi positif antara penglibatan ibu bapa dengan 
pencapaian akademik murid. Kajian di salah sebuah sekolah di Sabah melibatkan 30 keluarga 
mendapati bahawa murid yang ibu bapanya aktif dalam aktiviti sekolah dan pemantauan pembelajaran 
memperoleh pencapaian lebih baik berbanding rakan sebaya yang kurang sokongan di rumah 
(Abdullah Kamal et al., 2022). Ibu bapa yang prihatin, hadir ke mesyuarat kokurikulum, dan memantau 
kerja rumah dapat menyumbang ke arah peningkatan berterusan dalam keputusan akademik murid. 
 
Dalam subjek tertentu, seperti Bahasa Inggeris dan Matematik, ibu bapa berperanan sebagai penguat 
semangat dan pendorong aktiviti tambahan. Kajian oleh Perumal & Hussin (2023) mendapati sokongan 
ibu bapa semasa aktiviti membaca bahasa Inggeris di rumah terbukti meningkatkan kecenderungan 
dan prestasi murid dalam subjek tersebut. Demikian juga Mohd Hanafiah et al., (2024) menunjukkan 
bahawa bimbingan ibu bapa dalam pembelajaran Matematik contohnya membimbing kerja rumah 
bersama serta menerangkan konsep secara lisan di rumah menyumbang kepada peningkatan 
keazaman dan hasil akademik murid. 
 
Secara keseluruhannya, kolaborasi berterusan antara guru dan ibu bapa bukan hanya meningkatkan 
prestasi subjek akademik tertentu, tetapi juga menyumbang kepada pembentukan murid yang 
berdikari, bermotivasi dan berkeyakinan tinggi. Saluran komunikasi yang berkesan, aktiviti bersama 
seperti program literasi dan bengkel motivasi ibu bapa, serta penglibatan dalam pembelajaran dengan 
menekankan aspek pengulangan dan motivasi harian di rumah menjadikan murid lebih bersedia untuk 
menghadapi cabaran akademik. Oleh itu, usaha memperkukuh dan mewujudkan model kolaborasi 
formal antara guru dan ibu bapa amat diperlukan bagi memaksimumkan potensi murid di sekolah 
rendah. 
 
Program Khatam Al-Quran j-QAF 
 
Program j-QAF diperkenalkan secara rasmi oleh Kementerian Pendidikan Malaysia pada tahun 2005 
untuk memperkukuh pendidikan Islam di sekolah rendah. Salah satu komponen utamanya ialah modul 
Khatam al-Quran Hakiki, iaitu menyasarkan murid mengkhatamkan bacaan al-Quran 30 juzuk sebelum 
menamatkan Tahun 6 melalui dua pendekatan utama; Model 6 Bulan dan Model Tasmik. Model 6 Bulan 
bermula dengan pengajaran Iqra’ selama enam bulan pertama diikuti pembelajaran al-Quran secara 
intensif. Manakala Model Tasmik menekankan teknik talaqqi musyafahah, di mana murid bertemu guru 
secara individu dalam sesi bacaan di luar waktu PdPC formal (Kementerian Pendidikan Malaysia, 
2012b). Hal ini selari dengan kajian Zahari dan Yusof (2025) yang menekankan talaqqi al-Quran 
bersanad di Malaysia. Objektif utamanya adalah membaca al-Quran sehingga khatam.  
 
Kajian oleh Ishak & Mamat (2021) terhadap model khatam al-Quran j-QAF yang melibatkan 291 murid 
Tahun 5 di empat buah SK di Bandar Baru Bangi menunjukkan bahawa walaupun pencapaian bacaan 
kebanyakan murid berada pada tahap cemerlang dari segi gred produk, pencapaian khatam bacaan 
secara keseluruhan masih berada pada tahap sederhana. Mereka juga mendapati amalan sokongan 
dari guru dan persekitaran pembelajaran adalah pada tahap sederhana tinggi, namun penglibatan ibu 
bapa dan sikap murid berada pada tahap sederhana rendah. 
 
Satu lagi kajian oleh Ismail (2014) menjelaskan bahawa pelaksanaan j-QAF berdepan dengan cabaran 
seperti kekurangan masa tasmik, jurang kesediaan guru dan variasi prestasi murid antara sekolah 
bandar dan luar bandar. Kajian tersebut turut menegaskan bahawa tanpa kolaborasi pelbagai pihak 
termasuk ibu bapa dan komuniti matlamat khatam hakiki sukar dicapai dalam jangka masanya. Dapatan 
ini selari dengan kajian oleh Maulyda et al., (2024) yang menekankan bahawa kolaborasi berkesan 
antara guru dan ibu bapa memainkan peranan penting dalam meningkatkan kualiti pendidikan sekolah 
rendah, di mana penglibatan ibu bapa didapati memberi pengaruh signifikan terhadap pencapaian dan 
kualiti pembelajaran murid, sama ada di sekolah awam mahupun swasta. 
 
Kebelakangan ini, usaha memodenkan pelaksanaan j-QAF dengan integrasi teknologi turut dijalankan. 
Menurut kajian Ahmad et al., (2025), penggunaan perisian multimedia interaktif untuk pengajaran 
Bahasa Arab dan pengurusan jadual tasmik telah membantu merangsang minat murid serta 
memudahkan pemantauan pencapaian harian. Program seperti Quran Literacy Camp (KLAQ) juga 
membantu memperbaiki bacaan murid lemah melalui kelas khas di luar waktu sekolah. 

Penglibatan Ibu Bapa di Sekolah 
 
Kerjasama antara guru Pendidikan Islam (GPI) dan ibu bapa memainkan peranan penting dalam 
menyokong pencapaian Khatam al Quran Hakiki murid. Mengikut tinjauan sistematik oleh Kamal et al., 
(2022), penglibatan ibu bapa melalui sokongan rutin bacaan dan penyertaan aktif dalam aktiviti sekolah 
memberi kesan positif terhadap motivasi dan prestasi anak dalam pembelajaran al-Quran. Sistem 
komunikasi dua hala antara sekolah dan ibu bapa seperti melalui PIBG, group WhatsApp dan platform 
e-portal turut membolehkan ibu bapa menerima perkembangan bacaan anak secara terkini dan 
memberi maklum balas dengan lebih efisien. 
 
Sorotan literatur Kajian UKM terhadap model j QAF mendapati walaupun pencapaian gred bacaan 
secara keseluruhan berada pada tahap cemerlang, pencapaian khatam al-Quran masih sederhana 
kerana amalan sokongan ibu bapa dan sikap pelajar berada pada tahap sederhana rendah (Ishak et 
al., 2021). Ini menunjukkan jurang antara aspirasi program dan amalan sebenar di rumah. Guru yang 
berusaha meningkatkan penghayatan nilai al-Quran memerlukan sokongan daripada ibu bapa dalam 
bentuk pemantauan bacaan harian, pengamalan nilai al-Quran di rumah serta komunikasi mesra 
dengan pihak sekolah. 
 
Selain daripada kerjasama dalam subjek tertentu seperti pembelajaran Tajwid dan bacaan tartil, ibu 
bapa boleh memainkan peranan sebagai pelengkap kepada PdPC guru. Sebagai contoh, ibu bapa 
boleh melaksanakan sesi baca bersama murid selepas rumah dengan bahan audio rasmi dari sekolah 
dan mencatat kemajuan bacaan dalam buku rekod tasmik. Kajian oleh Zulkifli et al., (2022) 
menunjukkan bahawa sekolah yang melibatkan ibu bapa dalam sesi latihan tasmik secara konsisten 
mencatat peningkatan pencapaian khatam murid sebanyak 15–20% lebih tinggi berbanding sekolah 
yang tidak menggunakan pendekatan kolaboratif tersebut. 
 
Penglibatan Ibu Bapa di Rumah 
 
Penglibatan ibu bapa di rumah terbukti memainkan peranan penting dalam meningkatkan pencapaian 
khatam al-Quran hakiki dalam kalangan murid sekolah rendah. Sokongan berterusan daripada ibu bapa 
dalam bentuk pemantauan bacaan, penjadualan waktu mengaji, serta bimbingan terhadap sebutan dan 
tajwid dapat mengukuhkan proses pembelajaran al-Quran yang dijalankan di sekolah. Kajian oleh Raja 
Ismail & Hassan (2024) mendapati bahawa murid yang mendapat galakan dan pemantauan berterusan 
di rumah menunjukkan pencapaian lebih tinggi dalam menyempurnakan bacaan 30 juzuk al-Quran 
berbanding murid yang hanya bergantung pada pembelajaran di sekolah. Penglibatan ini tidak 
semestinya memerlukan ibu bapa mahir dalam ilmu tajwid sepenuhnya, tetapi cukup jika mereka 
mengambil berat dan menyediakan masa khusus untuk memastikan anak-anak mengaji secara 
konsisten di rumah. 
 
Salah satu cabaran besar dalam mencapai khatam al-Quran hakiki di sekolah rendah ialah kekangan 
masa dan perbezaan tahap kebolehan membaca dalam kalangan murid. Oleh itu, kesinambungan 
pembacaan di rumah di bawah pemantauan ibu bapa membantu memastikan murid tidak tertinggal 
dalam bacaan yang telah dijadualkan.  Tan et al., (2024) melaporkan bahawa ibu bapa yang 
menetapkan waktu tetap setiap hari untuk anak-anak membaca, walaupun hanya 15 minit, dapat 
membantu anak mencapai sasaran bacaan dengan lebih konsisten dan berkesan. Penglibatan ini juga 
melibatkan aspek motivasi, di mana pujian dan galakan daripada ibu bapa secara emosi memberi 
dorongan besar kepada anak untuk menyempurnakan khatam dengan lebih tekun dan yakin. 
 
Kemajuan teknologi juga membuka peluang lebih luas kepada ibu bapa dalam menyokong pembacaan 
al-Quran anak-anak di rumah. Pelbagai aplikasi al-Quran digital yang interaktif kini boleh dimanfaatkan 
bagi memantau bacaan serta memperbaiki sebutan dan tajwid. Alsharbi et al., (2021) menunjukkan 
bahawa penggunaan aplikasi seperti Quran Pro, Ayat, dan e-Khatam telah meningkatkan 
keberkesanan latihan bacaan di rumah, terutamanya apabila ibu bapa terlibat dalam membantu anak 
menggunakannya secara berkala. Dengan adanya fungsi audio dan semakan digital, ibu bapa yang 
tidak mahir membaca al-Quran sekali pun masih boleh berperanan sebagai pemudah cara dan 
penyokong kepada pembelajaran anak-anak mereka. Ini menjadikan peranan ibu bapa lebih inklusif 
dan fleksibel selari dengan keperluan semasa. 
 
Secara keseluruhannya, penglibatan ibu bapa di rumah bukan sahaja menyumbang kepada 
pencapaian kuantitatif dalam khatam al-Quran, tetapi juga membentuk nilai dan sikap positif terhadap 
pembacaan al-Quran sejak usia awal. Dalam konteks sekolah rendah, khususnya melalui program 

seperti j-QAF, pencapaian khatam al-Quran memerlukan kerjasama erat antara sekolah dan rumah. 
Apabila ibu bapa mengambil tanggungjawab bersama untuk mendidik anak mencintai al-Quran, proses 
pembelajaran menjadi lebih menyeluruh dan bermakna. Oleh itu, usaha memperkasakan kesedaran 
ibu bapa melalui bengkel, taklimat dan panduan praktikal harus diperluas agar mereka dapat terus 
menyokong anak-anak dalam mencapai khatam al-Quran secara hakiki iaitu bacaan lengkap yang sah, 
bertajwid, dan difahami asasnya. 
 
Kesimpulan  
 
Kesimpulannya, peranan ibu bapa adalah tulang belakang kejayaan pencapaian khatam al-Quran 
hakiki di peringkat sekolah rendah. Ibu bapa bukan sekadar menyediakan masa dan tempat, tetapi juga 
menerajui rutin bacaan, memberi maklum balas konstruktif, serta memanfaatkan bahan dan teknologi 
pembelajaran yang sesuai untuk menyokong pembelajaran di sekolah. Apabila penglibatan ini 
konsisten, murid menunjukkan peningkatan kebolehan bacaan, ketekunan mengaji dan penghayatan 
asas yang lebih kukuh. Selain itu, bukti semasa menunjukkan bahawa bentuk penglibatan yang 
sistematik contohnya jadual harian, sesi bersama ibu bapa untuk membetulkan tajwid, dan rekod atau 
rujukan digital mampu mengurangkan jurang tahap kebolehan antara murid dan membantu guru 
melaksanakan program khatam dengan lebih berkesan. Cabaran seperti kekangan masa ibu bapa, 
kemahiran tajwid yang tidak mantap dan akses kepada sumber digital perlu ditangani melalui sokongan 
sekolah seperti bengkel ibu bapa, panduan praktikal, dan pemilihan sumber multimedia yang disahkan 
agar sokongan rumah bersesuaian dan berkesan. Akhirnya, untuk memastikan khatam al-Quran hakiki 
menjadi amalan mapan, diperlukan kolaborasi berterusan antara sekolah, ibu bapa dan komuniti, polisi 
dan inisiatif yang mengukuhkan kapasiti ibu bapa serta mekanisme pemantauan yang mudah akan 
menjadikan pencapaian khatam bukan sekadar statistik, tetapi pengalaman pembelajaran berteraskan 
akhlak dan penghayatan al-Quran dalam kehidupan seharian murid. 

